
Nafarroako Gobernuak 2,6 milioi euro bideratuko ditu Tafalla eremuko gizarte izaerako zentro bira
Buruko desoreka larria duten pertsonentzako Okupazio Zentroa eta Gizarte Zerbitzuen Zentroa dira 

Osteguna, 2009ko apirilak 16.  Nafarroako Gobernuak 2.564.105 euro bideratuko ditu buruko desoreka larria duten pertsonentzako Okupazio Zentro berria eta Tafalla eremuko Gizarte Zerbitzuen Zentroa barne hartuko dituen eraikin berrira. Zehazki, obrara 2.239.105 euro bideratuko dira eta ekipamendura 325.000 euro.

Gaur goizean Familia, Gazteria, Kirol eta Gizarte Gaietako kontseilariak, María Isabel García Malok, proiektua aurkeztu du. Alde batetik, Okupazio Zentroaren eskutik buruko desoreka larria duten pertsonen arreta, errehabilitazioa eta gizarteratzea bermatu nahi da. Bestetik, Gizarte Zerbitzuen Zentroaz baliatuz enplegua lortzeko eta etxebizitza izateko zailtasunak dituzten pertsonei, adingabeei eta horien familiei, baita genero-indarkeriaren biktima izan direnei ere, laguntza ematea du helburu.

García Malok baliabide bakoitzaz bere aldetik jardun arren, gizarte-izaera duten bi zerbitzu oso garrantzitsu direla nabarmendu du, gune berean kokatzeaz gain, “zalantzarik gabe, departamentu honen helburu diren pertsonen arreta, zentzu guztietan, hobetzea ekarriko duelarik”. Halaber, mota honetako proiektuak aurrera ateratzeko lan egiten duten pertsona guztien ahalegina azpimarratu du eta Tafallako alkatesa, Cristina Sota Pernaut, zoriondu du Nafarroa osoko Gizarte Zerbitzuen tokiko lehen Saila garatzeagatik.  
Buruko desoreka larria duten pertsonentzako Okupazio Zentro berria
Zentro berriak helburu bikoitza du: alde batetik, buruko desoreka larria duten pertsonen narriadura eta bazterketa prebenitzea, eta bestetik, García Maloren hitzetan, “bultzatu nahi dugun eredu berriaren erreferente bihurtzea, Nafarroako Gobernuaren esku dagoen mota horretako lehen zentroa izanik”.

García Maloren arabera, norberaren autonomia sustatzeko eta oinarrizko mendekotasuna prebenitzeko zerbitzua izanik, Gizarte Zerbitzuen 2008-2012 Plan Estrategikoak zentro horiek, arlo guztietan, 2011. urtean prestazio bihurtzeko beharra ezartzen du (gogoratu egun Gizarte Zerbitzuen Sail orokorrak bermatu gabeko prestazio gisa barneratzen duela), era horretan aipatu egoeratan dauden pertsonen eskubide subjektibo bihurtuz. 
Arrazoi hori dela medio, eta iragarri duenaren arabera, okupazio-zentroen egungo funtzionamenduaren berrikuspena egiten ari dira, “baliabide tekniko eta ekonomiko handiagoak emanez eta denentzat berdina den gutxieneko funtzionamendu-eredua ezarriz erabiltzaileen arretaren kalitate maila berdina izan dadin bermatzeko joaten diren zentroa edozein delarik ere, eta urritasun fisikoa, adimen-urritasuna edo buruko eritasuna izan edo bazterkeria-egoera jasan”. Ondorioak hurrengo egunetan aurkeztuko den oinarrizko dokumentu batean jasoko dira.
Tafallako Okupazio Zentroak 20 pertsonentzako tokia izango du eta astelehenetik ostiralera egongo da irekita eguneko arretaren erregimenean. Bere erabiltzaileei (18 eta 65 urte arteko pertsonak) honako zerbitzuak eskainiko zaizkie, besteak beste: lanerako ekintzak, gizarte-trebetasunak, trebetasun kognitiboak, trebetasun instrumentalak eta bizi-aztura osasungarriak garatzeko mantenu soziopertsonalerako programa, lan-aurreko trebakuntza-programak eta jangelako zerbitzua.

Zentroan lan egingo duten profesionalen profilari dagokionez, García Malok psikologoak, langileak eta gizarte-hezitzaileak, eta batzuetan ingeniari tekniko baten laguntza, aipatu ditu. Arreta-eremuari dagokionez, zentroak Tafallako Gizarte Zerbitzuen Saila barne hartuko du, zeinek Tafallako, Artaxoako, Zarrakazteluko, Oliteko eta Azkoieneko Gizarte Zerbitzuen oinarrizko guneak biltzen dituen.

Zerbitzuaz jarduterakoan, kontseilariak Nafarroako Gobernuak 2004ean onartutako eta Osasuna eta Familia, Gazteria, Kirol eta Gizarte Gaietako departamenduek lankidetzan bultzatutako Buruko Desoreka Larridun (TMG) Pertsonen Arretarako Programan barneratzen dela adierazi du.
TMG Programa

Programa problematika oso heterogeneoa duten 18 eta 65 pertsonei zuzendua dago. Bertan, faktore biologikoek, kognitiboek, emozionalek, harremanekoek eta sozialek eragin dezakete. Pertsonen gizarte-funtzionamendu osoa larriki eta etengabe oztopatzen dute, gaixotasunak bi urte baino gehiagoko garapena izanik eta urritasuna agertuz. García Malok TMGdun Pertsonen Arretarako Programa onartu zenean biztanleria osoaren %1ek desoreka hori zutela estimatu zela gogoratu du, eta beraz, Nafarroak TMGdun 6.000 pertsona zituela.

Halaber, sare hori buruko eritasuna duten pertsonentzako osasun-baliabideen eta baliabide soziosanitarioen sarearen osagarri gisa diseinatu zela gehitu du. Sare horrek egoitzako arreta-baliabideak (Etxebizitza-egoitzak, Pisu Gainbegiratuak eta Babespeko Pisuak), errehabilitazio psikosozialeko zentroak (CRPS gisa ezagunak), eguneroko arretako zentroak (Eguneko Zentroak), orientazioko eta lan-jarduerako zentroak (Okupazio Zentroak) eta erkidegoan arretako beste programak (Gizartearen eta erkidegoaren Esku-hartze Programak) biltzen ditu.

Kontseilariak 2005ean abian jarri zenetik programa horrek hartzen dituen jarduketak banan-banan aipatu ditu. Besteak beste, errehabilitazio psikosozialeko 4 zentroen sorreraz eta mantenuaz hitz egin du: bat Iruñean, beste bat Lizarran, besten bat Tuteran eta laugarrena Elizondon, denera 125 pertsonentzako tokiaz. Gainera, eguneko 4 zentroen sorrera eta mantenua aipatu ditu (bat Iruñean, beste bat Lizarran, beste bat Tutera eta laugarrena Elizondon), 105 pertsonentzako tokiaz. 

Bestalde, Iruñean 6 pertsonentzako babespeko pisu baten eta Tuteran 4 pertsonentzako pisu gainbegiratu baten irekierak, gizartearen eta erkidegoaren esku-hartzeren finkapena ANASAPSek kudeatutako bi Esku-hartze Taldeen bidez, Iruñean, Lizarran eta Tuteran etxebizitza-egoitza bana eraikitzeko proiektuen idazketa eta Sarrigurenen Félix Garrido etxebizitza-egoitza eraikitzeko proiektuen idazketa eta obren hasiera nabarmendu ditu. Azkenik, hainbat ekimen aipatu ditu, hala nola Tuterako Las Labradas Okupazio Zentro berria (20 pertsonentzako), Nafarroako Gobernuak diruz lagundua eta Elkarkidek eta Tasubinsak osatutako ABEEak kudeatuta.

Baliabide horiek guztiek 21 milioi euro eta erdi baino gehiagoko inbertsioa eragin dute, 2009an %233ra haziz. Zenbateko horri Osasun Departamenduak egindako ekarpena gehituz, gehienbat buruko eritasuna duten pertsonentzako egoitza lagunduen mantenura eta handitzera bideratua, epealdi berean (2006-2009) 6 milioi eurotik gorakoa da.
Tafalla inguruko Gizarte Zerbitzuen Zentroa
Zentro hau Nafarroako Gobernuko lehen mailako arreta eta zerbitzu espezializatuak lotzeko sortzen da eta Gizarte Zerbitzuen Foru Arauaren eremuan gauzatu da, zeinek 2007 eta 2014 urteen artean gizarte-zerbitzuen sail bakoitzean gizarte-zerbitzuen zentro bat gutxienez sortzea ezartzen zuen. 

Hala ere, García Malok bere departamentuak bultzatutako Gizarte Zerbitzuen Plan Estrategikoak 2012. urtea baino lehen Tutera, Lizarra, Tafalla, Ipar-mendebaldea eta Ipar-ekialdea eremuetan zentro berriak sortzea eta Iruñean eta Eskualdean bat finantzatzea jasotzen duela nabarmendu du, era horretan Foru Arauak zioena aurreratuz.

Kontseilariak gaur aurkezten den zentroak, finantzazioaren osotasuna Nafarroako Gobernuaren kontura izanik, besteren artean honako baliabideak izango dituela adierazi du: Txertaketa Soziolaboraleko Taldea (EISOL) eta Haur eta Nerabeen Arretarako taldea (EAIA); Etxebizitza Eskuratzeko Taldeez (EISOVI) eta Genero Indarkeriaren Biktimei zuzendutako Arretako Taldeaz (EAIV) gain, eremuko beharrek hala eskatuz gero.

García Maloren hitzetan, “talde horiek gizarte-bazterkiaren dauden edo egoteko arriskua duten pertsonen lan-mundurako sarbidea hobetzea eta normalizatzea ahalbidetuko dute, EISOLen kasuan; EISOVIk berdina egingo du egoitza-bazterkerian dauden pertsonekin etxebizitza eskuratzeari dagokionez. EAIAk familiatik bereiztea ez dakarren babesgabetasun ahula edo ez-larria jasaten duten adingabeekin lan egingo du. Azkenik, EAIVk genero-indarkeriaren biktimak informatu, aholkatu, bideratu eta ekonomikoki, laboralki eta psikologikoki lagunduko ditu”. 

Hiru solairuko eraikina zerbitzu bien egoitza izango da
Zerbitzu biak 1.036 metro karratuko azalera erabilgarriko eraikinean kokatuak egongo dira, sotoaz, beheko, lehen eta bigarren solairuaz osatua, horrela banatua egonik: sotoan aparkalekua, biltegiak eta instalazio-gelak; beheko eta lehen solairuan Okupazio Zentroa; eta bigarren solairuan Gizarte Zerbitzuen Zentroa. Era horretan, beheko solairuan harrera-lekua, zuzendaritzako eta gizarte-laneko pertsonalaren bulegoak, sukaldea eta 30 pertsonentzako jantokia egongo dira, lehen solairuan bi tailer, zentroko begiraleentzako eremu bat eta biltegi bat jarriko diren bitartean.

Bestalde, Gizarte Zerbitzuen Zentroak izango duen solairuan bi bulego anizkoitz, bi bilera-gela eta erabilera anitzeko gela bat jarriko dira, koordinazioko eta administrazioko pertsonalaren bulegoez eta itxarongela batez gain.

Proiektua, datorren uztailean gauzatzen hastea eta 2011an martxan egotea espero dena, Jaime Gazteluren eta Ana Fernández de Mendíaren taldeak egin du eta faseka garatuko da. Horietako lehena, egitura eta estaldura, jada esleitua izan da 946.650 euroko zenbatekoagatik.

